
     •    ᑐᓴᖅᑎᑦᑎᓗᑎ ᑭᓇᒥᒃ  
      ᓇᒧᙵᐅᓂᐊᕐᓂᕐᓂᒃ:  
      ᓄᓇᖅᑲᑎᖕᓂ ᐱᖃᓐᓇᕆᔭᐃᑦ  
      ᐅᖃᐅᑎᓗᒍ  
      ᓇᒧᙵᐅᓂᐊᕐᒪᖔᖅᐱᑦ  
      ᐊᐅᓪᓚᖃᑎᒋᓂᐊᖅᑕᑎᓪᓘᓐᓃᑦ  
      ᓇᒧᙵᐅᕐᓂᐊᓂᕐᓂᒃ ᐊᒻᒪ  
      ᖃᖓ ᐅᑎᕐᓂᐊᕐᒪᖔᖅᐱᑦ.  
      ᐅᑎᙱᒃᑯᕕᑦ ᐅᑎᕐᕕᒋᔪᒪᔭᕐᓂ  
      ᐱᖃᓐᓇᕆᔭᕕᑦ ᓂᕆᐅᒋᓕᕈᓂᑎᑦ  
      ᐱᖏᒋᓕᖅᐸᑎᑦ,  
      ᐃᑲᔪᖅᑕᐅᔪᒪᓕᕋᔭᕐᒪᑦ.

     •    ᐃᓄᑑᑦᑕᐃᓕᓗᑎᑦ:  
      ᐃᓄᑑᓗᑎᑦ  
      ᐊᐅᓪᓚᖃᑦᑕᙱᓪᓗᑎᑦ,  
      ᒪᕐᕉᖕᓂᒡᓘᓐᓃᑦ ᐃᓐᓈᕐᓂᒃ  
      ᐊᐅᓪᓚᖃᑎᖃᖅᐸᒡᓗᑎᑦ ᐊᒻᒪ  
      ᐃᖏᕐᕋᖃᑎᒋᔭᑎᑦ  
      ᑕᑯᔪᓐᓇᐃᓐᓇᖅᐸᒡᓗᒋᑦ.

ᐊᒡᓗ ᑭᓲᕙ?

ᐊᒡᓗ ᓯᑯᒥ ᓇᑦᑎᕐᓄᑦ 
ᐊᖕᒪᔪᓕᐊᖑᓯᒪᓪᓗᓂ ᐊᓂᖅᓵᖅᑐᕐᕕᐅᕗ.

ᓇᑦᑎᑦ ᓂᒡᓚᓱᒃᑐᒥ  
ᐅᑭᐅᖅᑕᖅᑐᒦᖏᓐᓇᖅᐸᒃᑐᑦ ᐅᑭᐅᓕᒫᖅ. 
ᓇᒧᙵᐅᖏᓐᓇᖃᑦᑕᖅᑐᑦ ᑕᕆᐅᕐᒥ 
ᓯᑰ ᐊᑖᒍᑦ, ᑭᓯᐊᓂᓕᑦᑕᐅᖅ 
ᐊᓂᖅᓵᖅᑐᕆᐊᖃᖃᑦᑕᕐᒥᔪᑦ ᐊᓂᕐᓂᒥᒃ. 
ᐊᒡᓗᓄᑦ ᖁᒻᒧᐊᒃᑎᑕᐅᖃᑦᑕᖅᑐᑦ ᐊᓂᕐᓂᑎᒃ 
ᐊᓂᑎᑦᑕᖅᑐᖅᖢᓂᔾᔪᒃ ᓂᐅᕆᐊᖅᑐᖅᖢᑎᒡᓗ 
ᑕᐅᓄᖓ ᐊᒻᒧᑦ ᐃᖏᕐᕋᓯᙱᓐᓂᕐᒥᖕᓂᒃ.

ᓇᑦᑎᖅ ᐊᒡᓗᓕᐅᓲᖅ ᐊᖕᒪᖅᑐᐃᓪᓗᓂ 
ᓄᑎᒃᓯᒪᔫᑉ ᓯᑰᑉ ᐊᑖᒍᑦ ᓯᒡᒍᓂ 
ᑕᓕᕈᐊᑕᓗ ᑯᑭᖏᓐᓂᒃ ᐊᑐᖅᖢᓂ 
ᕿᑦᑐᒃᓕᕋᒥ ᐊᖕᒪᖅᓯᓪᓗᓂ.

     •    ᐅᖅᓱᖃᑦᑎᐊᕐᓂᕐᓂᒃ  
      ᐃᖅᑲᐅᒪᑦᑎᐊᕐᓗᑎᑦ:  
      ᐃᖏᕐᕋᔾᔪᑏᑦ 
      ᐅᖅᓴᒃᓯᒪᑦᑎᐊᕐᓗᓂ  
      ᐊᒻᒪᓗ ᐅᖅᓱᒡᒋᑲᓐᓂᕐᓗᑎᑦ.

     •    ᐅᖅᑯᒃᓴᖅᓯᒪᑦᑎᐊᕐᓗᑎᑦ:  
      ᓯᓚᓯᐅᑎᑎᑦ ᓴᓇᓯᒪᒍᑎᒃ 
      ᓇᑦᑏᑦ ᕿᓯᖏᓐᓂᑦ 
      ᐅᕝᕙᓘᓐᓃᑦ ᑐᒃᑐᑦ ᐊᒥᖏᓐᓄᑦ  
      ᓴᓇᓯᒪᓗᑎᒃ.  
      ᐊᓐᓄᕌᒡᒋᒃᑲᓐᓂᕐᓗᑎᓪᓗ, 
      ᐊᑐᖅᑕᑎᑦ ᖃᐅᓯᓕᑳᓪᓚᒃᐸᑕ  
      ᐊᑎᔭᒃᓴᖃᒃᑲᓐᓂᕐᓂᐊᕋᕕᑦ.

ᐊᖑᓇᓱᒃᑐᖅ 
ᐊᒡᓗᒃᑯᑦ

ᑎᑎᕋᖅᑑᒃ 
ᕗᐃᓕᐊᒻ ᕝᓕᐅᕆᑎ 

ᐊᒻᒪ ᔭᓯ ᕼᐊᐅᓪ 

ᖃᐅᔨᒪᕕᑦ?

ᓇᑦᑏᑦ ᑕᕆᐅᕐᒥ 
ᐊᖅᑲᐅᒪᔪᓐᓇᖅᑐᑦ 
20-ᒥᓂᑦᔅ 
ᐊᑯᓂᐅᑎᒋᓪᓗᑎᒃ!

ᐱᔾᔪᑎᒋᔭᖏᑦ ᓇᑦᑎᕐᓂᒃ 
ᐊᖑᓇᓱᖃᑦᑕᕐᓂᑦᑕ 

ᓇᑦᑏᑦ ᐃᓄᖕᓂᑦ ᐊᑐᕐᓂᖃᕆᔭᐅᑦᑎᐊᖅᑐᑦ. 
ᕿᓯᖏᑦ ᓴᓇᔭᐅᖃᑦᑕᖅᑐᑦ ᐅᖅᑰᔪᓂᒃ, 
ᐃᒻᒪᔭᙱᑦᑐᓂᒡᓗ ᐊᓐᓄᕌᓕᐊᖑᓪᓗᑎ. 
ᐅᖅᓱᖏᑦ, ᑎᒥᐊᑕ ᐃᓗᐊᓃᑦᑐ, ᐊᒻᒪ 
ᓂᕿᖏᑦ ᒪᒪᕆᔭᐅᓪᓗᑎᒃ 
ᓂᕿᒋᔭᐅᖃᑦᑕᖅᑐᑦ ᑎᒥᒧ 
ᖃᓄᐃᙱᔾᔪᑕᐅᕙᒃᑭᓪᓗᑎᒃ. ᐃᓄᐃᑦ 
ᐱᖅᑯᓯᑐᖃᖏᑎᒍᑦ ᓇᑦᑏᑦ ᐅᖅᓱᖏᑦ  
ᖁᓪᓕᕐᓄᑦ ᐅᖅᓱᕆᔭᐅᕙᓚᐅᖅᑐᑦ.

ᐃᓄᐃᑦ ᐊᖑᓇᓱᖃᑦᑕᖅᓯᒪᓕᖅᑐᑦ 
ᐊᑯᓂᐅᓗᐊᒧᑦ ᐊᕐᕌᒍᐃᑦ 100 
ᐅᓄᖅᑐᐃᖅᓱᖅᑕᐅᔪᓐᓇᖅᑐᑦ. ᓂᒃᐸᕐᓂᐊᕐᓗᓂ 
ᐊᒡᓗᒥ ᐊᔪᙱᓐᓂᖃᑦᑎᐊᕆᐊᖃᕐᓇᖅᑐᖅ. 
ᕿᓄᐃᓵᒃᑲᐅᔪᓐᓇᕆᐊᖃᖅᑐᑎᑦ 
ᐅᔾᔨᑦᑎᐊᒃᑲᐅᔪᓐᓇᕆᐊᖃᖅᖢᑎᓪᓗ.

ᐊᖑᓇᓱᖕᓂᐊᕐᓗᓂ ᐸᕐᓇᖕᓂᖅ 

ᒪᔾᔭᒪᑯᐊ ᐱᓕᕆᔭᕆᐊᖃᖅᑕᕕᑦ ᐃᓚᖏᑦ 
ᐊᒡᓗᓂ ᓂᒃᐸᕆᐊᓚᐅᙱᓐᓂᕐᓂ:

     •    ᓯᓚ ᖃᐅᔨᒋᐊᕐᓗᒍ:  
      ᐊᒡᓗᓄᑦ ᓂᒃᐸᕋᓱᒋᐊᖃᑦᑕᖏᓪᓗᑎᑦ  
      ᓯᓚ ᐱᐅᔾᔮᙱᑉᐸᑦ.

     •    ᑎᑎᕋᕐᓗᑎᑦ  
      ᓇᒃᓴᕆᐊᖃᕐᓂᐊᖅᑕᕐᓂᒃ:  
      ᑎᑎᕋᖅᑕᐃᓐᓇᕆᓗᒋᑦ  
      ᐊᖑᓇᓱᒋᐊᕐᓂᐊᕐᓗᑎᑦ  
      ᓇᒃᓴᕆᐊᖃᕐᓂᐊᖅᑕᕐᓂᒃ.  
      ᐃᓚᐅᑎᓪᓗᒋᑦ ᓂᕿᑦ, ᐃᒪᖅ, 
      ᐊᒻᒪᓗ ᖃᓄᐃᑳᓪᓚᖕᓂᕈᕕᑦ  
      ᐱᓯᒪᔭᕆᐊᖃᖅᑕᑎᑦ.

ᖃᐅᔨᒪᕕᑦ?

ᐅᓪᓗᒥ, ᓈᓚᐅᑎᒥᒃ 
ᓈᓚᒍᓐᓇᖅᓯᔪᒍᑦ ᐅᕝᕙᓘᓐᓃᑦ 
ᖃᕆᓴᐅᔭᒃᑯᑦ ᓯᓚᐅᑉ 
ᖃᓄᐃᓐᓂᐊᕐᓂᖓᓄᑦ 
ᖃᐅᔨᕝᕕᒋᓗᑎᒍᑦ. ᐃᓄᐃᑦ 
ᐱᖅᑯᓯᖏᑦ ᑕᐅᑐᒃᖢᒋᑦ, 
ᓄᕗᔭᓄᑦ ᖃᐅᔨᒪᖃᑦᑕᖅᑐᕕᓃᑦ 
ᓯᓚᐅ ᖃᓄᐃᓐᓂᐊᕐᓂᖓᓂᒃ.
ᐃᓐᓇᕐᒥᒃ ᐊᐱᕆᔪᓐᓇᖅᑐᑎᑦ 
ᓄᕗᔭᐃ ᖃᓄᖅ 
ᖃᐅᔨᔾᔪᑎᒋᔪᓐᓇᕐᒪᖔᖅᐱᒋᑦ 
ᓯᓚ ᖃᓄᐃᓐᓂᐊᕐᒪᖔᑦ.

ᓇᑦᑎᕋᓱᖃᑎᒋᔭᑎᑦ ᐃᓚᖏᑦ 
ᓇᖕᒥᓂᖅ ᐊᒡᓗᓯᐊᕆᔭᒥᓂ  
ᓂᒃᐸᑐᐃᓐᓇᕆᐊᖃᕐᓂᖏᓐᓄᑦ, ᑕᐃᒪᙵᓕᒫᖅ 
ᑕᑯᔭᐅᔪᓐᓇᖅᑐᒦᑦᑕᕆᐊᖃᖅᐳᓯ ᑕᒪᔅᓯ. 
ᐃᓛᓐᓂᑦᑕᐅᖅ ᐊᑕᐅᓯᖅ ᓇᑦᑎᕋᓱᖃᑕᐅᔪᖅ 
ᐃᖏᕐᕋᑲᑕᖃᑦᑕᕐᒥᔪᖅ ᐃᖏᕐᕋᔾᔪᑎᒥᓄᑦ 
ᐊᒡᓗᓄᑦ ᐅᖓᓯᓗᐊᙱᑦᑐᒃᑯᑦ. ᓇᑦᑎᕐᓂᒃ 
ᕿᒫᑎᑦᑎᓇᓱᒃᑲᒥ ᐃᖏᕐᕋᕐᔪᑖ 
ᑐᓴᖅᓴᐅᓂᖓᓄᑦ ᐊᒡᓗᒧᐊᖅᑎᑦᑎᓇᓱᒃᖢᓂ. 

ᓂᒃᐸᕐᓗᑎᑦ ᐊᒡᓘᒥ ᐊᓄᕆᒧᑦ 
ᓵᖓᖔᕐᓗᑎᑦ. ᐊᓄᕆ ᑐᓄᙵᒍᕕᐅᒃ, 
ᓇᑦᑎᐅ ᓇᐃᔪᓐᓇᕋᔭᕐᒪᑎᑦ. ᐊᓄᕆᓗ 
ᓵᖓᑦᑎᐊᒻᒪᕆᖏᒻᒥᓗᒍ,  
ᕿᐅᓕᖅᓵᓕᔪᓐᓇᕋᕕᑦ. ᐊᒻᒪᓗ, ᐅᓐᓅᔪᖅ 
ᓯᓚᖅᑭᑦᑎᐊᖅᐸᑦ, ᑕᖅᑭᖅ ᑐᓄᙵᙱᓪᓗᒍ. 
ᓇᑦᑎᐅᑉ ᑕᕐᕋᐃᑦ ᑕᑯᔪᓐᓇᖅᐸᒍ ᓯᑰ 
ᖄᖓᓂ, ᓄᐃᔾᔮᖏᒻᒪᑦ.

ᓂᒃᐸᙱᓐᓂᕐᓂ ᖁᑭᐅᑏᑦ ᓱᓇᒐᓕᕐᓗᒍ, 
ᖁᑭᕆᐊᕈᓐᓇᙱᔾᔪᑎᐊ 
ᓇᕿᑦᑎᓯᒪᐃᓐᓇᕐᓗᒍ. ᖁᑭᕆᐊᕆᐊᖃᓕᕈᕕᑦ 
ᑭᓯᐊᓂ ᓇᕿᑦᑎᓯᒪᔪᓐᓃᕐᓗᒍ.

ᓂᒃᐸᕐᓂᖅ ᐱᔭᕆᑐᖕᒪᑦ. 
ᓄᖅᑲᖓᑦᑎᐊᖏᓐᓇᕆᐊᖃᕋᕕᑦ ᐊᒻᒪ 
ᓂᐱᖃᙱᑦᑎᐊᕐᓗᑎᑦ 
ᓂᐱᖃᖅᑎᑦᑎᖏᓪᓗᑎᓪᓗ. ᓇᑦᑏᑦ ᐃᓕᑦᑐᕋᒥᒃ 
ᐊᒡᓗᒧᑦ ᐊᓂᖅᓵᕆᐊᖅᑐᔾᔮᙱᒻᒪᑕ 
ᖃᐅᔨᓴᕋᐃᒻᒪᑕ ᖁᐊᖅᓵᕐᓇᖅᑐᖃᕐᓂᖓᓂᒃ. 
ᐃᓛᓐᓂᒃᑯᑦ ᐃᑲᕐᕋᓄᑦ ᐅᓄᖅᑐᓄᑦ 
ᐅᑕᖅᑭᔭᕆᐊᖃᖃᑦᑕᕐᓂᐊᕋᕕᑦ.

ᓇᑦᑎᖅᓯᐊᕐᓂᖅ

ᓇᑦᑎᖅ ᓯᑯᒥᒃ ᐊᖕᒪᖅᓯᒑᖓᒥ, 
ᐊᖕᒪᖅᑕᖓᓂᑦ ᐃᒪᖅ ᐊᓂᕙᓪᓕᐊᓚᐅᖅᖢᓂ 
ᐊᖕᒪᓗᖅᑐᒐᓇᖕᓂᒃ ᐊᒡᓗᓕᐊᖓᑕ 
ᐊᕙᓗᐊᓄᐊᖅᐸᓪᓕᐊᓪᓗᑎᒃ 
ᖁᐊᖅᐸᓪᓕᐊᓂᕐᒥᓄᑦ. ᕿᓂᕐᓗᑎᑦ 
ᐊᖕᒪᓗᒐᓚᒃᑐᓂᒃ ᖁᐊᖏᓐᓇᐅᖏᑦᑐᓂᒃ 
ᐊᒡᓗᓯᐊᕐᓂᐊᕋᕕᑦ ᓇᑦᑎᕐᓂᖅ 
ᐳᐃᕝᕕᐅᑲᑕᓵᖅᑐᓂᒃ.

ᐊᒡᓗ ᓇᓂᓵᖅᑕᐃᑦ ᓇᓗᓇᐃᕐᓗᒍ  
ᓇᓃᓐᓂᖓ ᐊᓯᐅᔾᔭᐃᒃᑯᑕᒃᑯᑦ.  
ᓇᑦᑎᕐᒥᑦ ᑕᑯᔭᐅᒐᔭᙱᓐᓂᖅᓴᐅᒐᕕᑦ  
ᓯᑯᒥ ᑖᖅᓯᒃᐸᑦ. ᐊᓱᐃᓛᒡᓕ ᑕᐃᒪ 
ᓂᒃᐸᕐᓗᑎᑦ ᐅᑕᖅᑭᔪᓐᓇᖅᓯᕗᑎᑦ 
ᐃᔨᒌᓐᓇᕐᓗᒍᓗ ᐊᒡᓗ!

ᓈᓚᑦᑎᐊᖏᓐᓇᕐᓗᑎᑦ ᓇᑦᑎᐅᑉ 
ᐊᓂᖅᓵᖅᑐᖅᑕᖓᓂᒃ ᐊᒻᒪ 
ᐊᐅᓚᑎᑦᑎᓂᖓᓂᒃ ᐃᒪᕐᒥᒃ. ᑐᓴᖅᓂᐊᖅᑕᐃᑦ 
ᐊᓂᖅᓵᕆᐊᕐᕙᓚᑦᑎᔪᖅ, ᓱᒃᑲᓕᓪᓗᓂ 
ᐊᓂᖅᓵᖅᑐᖅᐸᓚᑦᑎᔪᖅ, ᐊᒻᒪ ᐊᒻᒧᑦ 
ᐅᑎᖅᐸᓚᑦᑎᑲᑕᒃᑐᖅ ᐅᓄᖅᑐᐃᕐᓗᓂ. 

ᐊᓱᐃᓛᒃ ᖃᓄᐃᔾᔮᖏᓐᓂᕐᒥᓂᒃ 
ᖃᐅᔨᑦᑎᐊᕈᓂ ᐊᓂᖅᓵᖅᑐᕐᓂᐊ 
ᐃᓗᒻᒨᕐᓂᖅᓴᐅᕙᓚᑦᑎᓕᕐᓗᓂ 
ᓂᐱᖅᑯᖅᑐᓂᖅᓴᐅᓕᕐᓗᓂᓗ. ᑕᐃᒪᓐᓇ 
ᑐᓴᖅᓴᐅᓕᖅᐸᑦ, ᖁᑭᐅᑎᕕᑦ  
ᐸᑭᓂᔾᔭᐃᒃᑯᑖ ᓇᕿᓚᐅᕐᓗᒍ, 
ᓂᐱᖃᙱᑎᒋᐊᕐᓗᒍ ᑐᕌᖅᑎᓚᐅᕐᓗᑎ, 
ᐊᓱᐃᓛᒃ ᖁᑭᕆᐊᕈᓐᓇᖅᓯᒍᕕᑦ ᖁᑭᐅᑏᑦ 
ᐸᑭᓂᒡᓗᒍ. 

ᖁᑭᕆᐊᕐᓂᐊᖅᑐᑎᑦ ᑭᓯᐊᓂ 
ᖃᐅᔨᒪᑦᑎᐊᓪᓗᕆᓕᕈᕕᑦ 
ᐊᑕᐅᓯᐊᑐᐃᓐᓇᕐᓗᑎᑦ ᖁᑭᕆᐊᕈᕕᑦ 
ᑐᖁᑲᐅᑎᒋᓂᐊᕐᓂᖓᓂᒃ.

ᖃᓄᐃᙱᓐᓂᖅ 

ᐊᒡᓗᒃᑯᑦ ᓇᑦᑎᕋᓱᒡᓗᓂ ᖃᓄᐃᙱᓐᓂᖅ 
ᐱᒻᒪᕆᐅᓛᖑᔪᑦ ᐃᓚᒋᕚ. ᒪᔾᔭ ᒪᑯᐊ 
ᒪᓕᒋᐊᖃᖅᑐᑦ ᐃᓚᖏᑦ ᖃᓄᐃᙱᓐᓂᐊᕐᓗᓂ:

     •    ᐃᓄᑑᓗᑎᑦ  
      ᖁᑭᐅᑎᓕᕆᓚᐅᖅᓯᒪᖏᓪᓗᑎᑦ:  
      ᐃᓐᓇᕐᒧᑦ ᐊᖏᖅᑕᐅᓂᐊᕐᒪᖔᖅᐱᑦ  
      ᐊᐱᕆᖅᑳᕐᓗᑎᑦ ᖁᑭᐅᑎᒥᒃ  
      ᐊᒃᑐᖅᓯᓚᐅᙱᓐᓂᕐᓂᒃ. ᐃᓐᓇᕐᒧᑦ  
      ᑕᐅᑐᑦᑕᐅᖏᓐᓇᕆᐊᖃᖅᐳᑎᑦ  
      ᖁᑭᐅᓯᕆᓚᐅᖏᓐᓂᕐᓂᒃ.

     •    ᐸᑭᓂᔾᔭᐃᒃᑯᑖ  
      ᓇᕿᑦᑎᓯᒪᑎᓪᓗᒍ:  
      ᖁᑭᐅᑎᒥᒃ ᐊᑐᓕᕈᕕᑦ,  
      ᐸᑭᓂᔾᔭᐃᒃᑯᑎᖓ ᓇᕿᓯᒪᐃᓐᓇᕐᓗᒍ 
      ᖁᑭᕆᐊᕆᐊᖃᙱᓐᓂᓕᒫᕐᓂ. 

     •    ᓯᑯ ᕿᕐᓂᕈᔪᖕᒪᖔᑦ  
      ᕿᕐᓂᕐᒪᖔᓪᓘᓐᓃᑦ  
      ᐅᔾᔨᖅᓱᐃᓐᓇᕐᓗᑎᑦ:  
      ᕿᕐᓂᕈᔪᖕᓂᐅᕗᖅ ᓯᑯ 
      ᓵᓐᓂᖅᓴᐅᒐᒥ.

     •    ᓇᒃᓴᕆᐊᖃᖅᑕᕕᑦ 
      ᐅᖓᑖᓄᑦ ᓇᒃᓴᕐᓗᑎᑦ:  
      ᓇᒃᓴᕐᔪᐊᕐᓗᑎᑦ ᓂᕿᓂᒃ,  
      ᐃᒪᕐᒥᒃ, ᐅᖅᓱᒥᒃ ᐊᒻᒪᓗ  
      ᐅᖅᑰᔪᓂᒃ ᐊᓐᓄᕌᓂᒃ  
      ᐊᑐᕐᓂᐊᕋᓱᒋᔭᕕᑦ ᐅᖓᑖᓄᑦ.  
      ᐊᓯᐅᒍᕕᑦ ᐅᕝᕙᓘᓐᓃᑦ  
      ᐊᔪᖅᓯᒃᑯᕕᑦ ᓯᓚ 
      ᐱᐅᔪᓐᓃᕐᓂᖓᓄᑦ,  
      ᑕᐃᒪᓐᓇᐅᓂᕈᕕᑦ  
      ᐊᓐᓇᒃᑎᑕᐅᔪᓐᓇᖅᐳᑎᑦ! 

     •    ᑐᓴᐅᒪᑎᑦᑏᓐᓇᕐᓗᑎᑦ:  
      ᓇᒃᓴᕐᓗᑎᑦ ᐅᖄᓚᐅᑎᒥᒃ  
      ᖃᖓᑦᑕᖅᑎᑕᐅᓯᒪᔪᒃᑯᑦ  
      ᐊᑐᒐᒃᓴᐅᔪᒥᒃ, ᐊᒻᒪ  
      ᓇᓗᓇᐃᒃᑯᑕᕐᒥᒃ  
      ᓇᓃᓐᓂᕐᓄᑦ ᖃᐅᔨᔾᔪᑎ,  
      ᐅᖄᓚᔪᓐᓇᕐᓂᐊᕋᕕᑦ  
      ᐃᑲᔪᖅᑕᐅᔭᕆᐊᖃᓕᕈᕕᑦ.

     •    ᖃᐅᔨᓴᐃᓇᕐᓗᑎᑦ  
      ᓇᓄᕐᓂᒃ:  
      ᓇᓄᐃᑦ ᓇᑦᑎᕋᓱᒃᐸᖕᒥᖕᒪᑕ  
      ᐊᒡᓗᒃᑯᑦ! 
      ᐅᔾᔨᖅᓱᐃᓐᓇᕐᓗᑎᑦ  
      ᑕᑯᒍᕕᑦ ᓇᓄᐃᑦ ᑐᒥᖏᓐᓂᒃ  
      ᐊᓇᖏᓐᓂᒡᓘᓐᓃᑦ  
      ᐃᓐᓇᕐᒧᑦ ᐅᖃᑲᐅᑎᒋᓗᑎᑦ.

ᓄᖅᑲᐅᑎᐊ 

ᐊᒡᓗᒥ ᓂᒃᐸᖅᖢᓂ 
ᐊᔪᕈᓐᓃᖅᓴᓯᒪᔭᕆᐊᖃᕐᓇᕐᒪᑦ.
ᐃᓚᐅᖃᑦᑕᕐᓗᑎᑦ ᐊᒡᓗᒃᑯᑦ 
ᓇᑦᑎᕋᓱᒋᐊᖅᑐᓂ ᖃᓄᐃᓕᐅᕐᓂᖏᑦ 
ᑕᐅᑐᒃᐸᒡᓗᒋᑦ. ᐃᓕᓯᒪᔭᖃᑦᑎᐊᓕᕐᓂᐊᖅᐳᑎᑦ 
ᑕᒪᓐᓇ ᐊᑐᖃᑦᑕᖅᓯᒪᓕᕈᕕᐅᒃ 
ᐊᖑᓇᓱᒃᑎᐅᖃᑕᐅᓕᕐᓂᐊᖅᐳᑎᑦ! 

ᐊᕙᑎᕗᑦ ᑲᒪᒋᑦᑎᐊᖏᓐᓇᖃᑦᑕᕐᓗᒍ. 
ᐊᖑᓇᓱᒃᑎᑦᑎᐊᕙᐃᑦ ᓄᓇᑦᑎᓐᓂᒃ 
ᐃᒪᑦᑎᓐᓂᒡᓗ ᓴᓗᒪᑎᑦᑎᖃᑦᑕᖅᑐᑦ.  
ᓴᓂᓕᒫᑦ ᓄᓇᔅᓯᓐᓄᖓᐅᑎᕙᒡᓗᒋᑦ 
ᐃᒃᓯᓐᓇᖏᓪᓗᒋᑦ ᐊᒻᒪᓗ ᓇᑦᑎᖃᑦᑕᙱᓪᓗᑎᑦ 
ᐱᔭᕆᐊᖃᖅᑕᕕᑦ ᐅᖓᑖᓄᑦ.

ᐊᖑᓇᓱᖕᓂᐅᑉ ᐱᒻᒪᕆᐅᓛᖓ,  
ᖁᕕᐊᓱᒡᓗᑎᑦ ᖃᓄᐃᖏᑦᑎᐊᕐᓗᑎᓪᓗ!

ᖃᐅᔨᒪᕕᑦ?

ᐱᖅᑯᓯᑐᖃᒃᑯᑦ 
ᐅᒃᐱᕆᔭᐅᔪᖅ  
ᐊᖑᓇᓱᒃᑎ 
ᓯᕗᓪᓕᖅᐹᒥᒃ ᓇᑦᑎᕈᓂ, 
ᐊᓈᓇᑦᑎᐊᖓ 
ᓯᕗᓪᓕᖅᐸᐅᓗᓂ 
ᓂᕿᐊᑕ ᐃᓚᖓᓂᒃ 
ᐱᔭᕆᐊᖃᖅᑐᖅ.


